
Бұл дәрісте Выготскийдің «Ойлау және сөйлеу» атты монографиясының материалдары бойынша 
видеолекциялар курсын толық әрі жеңіл қабылдау үшін кіріспе ақпарат беруге тырыстық. Әрине, видеокурс 
мұрағаттық зерттеу деңгейінде емес, дегенмен біздің мақсатымыз ойлау мен сөйлеудің арасындағы 
байланыстың бар екендігі жайлы идеяны, яғни онтогенездегі тілдік ойлауды дамыту идеясын көпшілікке 
тарату және Выготскийдің өзекті және іргелі еңбегі ретінде осы монографияны көпшілік оқырманға 
ұсыну болды. Бүгін Лев Семеновичтің теориялары мен жұмыстары, өмірбаяндық мәліметтері ғалымдар 
арасында өте өзекті. Бұл дәріс сізді Выготскийдің психология әлеміне жетелеп, оның ғылыми ойының 
дамуының негізгі кезеңдеріне қарай бағыттайды және ойлау мен сөйлеудің даму ерекшеліктері туралы 
түсінік береді деген сенімдеміз.

Бүгінгі таңда балабақшалардың, мектептердің, колледждердің және жоғары білімнің білім беру 
тәжірибесінде мінез-құлықтың мәдени және ұлттық үлгілері арқылы ойлауды мақсатты дамыту міндеттері 
көрініс табуы тиіс. Алайда мектепке дейінгі және мектеп білімі ойлау мен сөйлеуді дамытудың бір-бірімен 
байланысына көп мән бермейді. Сөйлеуді дамыту үшін тілді меңгеруге арналған сабақтар оқытылады, ал 
ойлау дамуының шарты ретінде өзге пәндер қарастырылады. Мәдени-тарихи үлгілер арқылы тілді оқыту 
шеңберінде билингвалдық ойлауды дамыту бойынша бірқатар балабақшалардың тәжірибесі осы тәсілдің 
тиімді және болашағы бар екеніне дәлел бола алады. Жоғары және орта арнаулы білім беруде де ойлау 
мен сөйлеудің мақсатты дамуы туралы аз айтылған. Сондықтан, біздің дәрістеріміз тек қана психология 
ғылымын зерттеуші ғалымдар немесе тәжірибемен айналысатын психолог мамандарға ғана емес, сонымен 
қатар білім беру мекемелерінің қызметкерлеріне, соның ішінде мұғалімдер мен тәрбиешілерге де пайдалы 
болады деп ойлаймыз. 

Л.С.Высотскийдің негізгі идеяларына жалпы шолу. 
Дәрісіміздің негізгі тақырыбына көшпес бұрын аты әлемге танымал психолог Л.С. Высоткийдің негізгі 

ойлары мен көзқарастарына шолу жасап өтейік. 
Лев Семёнович Выготский әйгілі психолог. Оның жасаған жоғары психикалық функциялардың 

дамуында мәдени-тарихи концепциясының теориялық және эмпириялық мүмкіндіктерінің маңызы 
өте зор. Л.С. Выготскийдің көптеген еңбектері балалар мен педагогикалық, арнайы және клиникалық 
психологияның өзекті әрі іргелі мәселелерін қамтиды. Ол оқу-тәрбие істерінің бала психикасын дамытуда 
шешуші қызмет атқаратынын нақты тәжірибелік мысалдармен дәлелдеген ғалым. 

Арнайы психология саласында Л.С. Выготский мүмкіндіктері шектеулі балаларды оқыту мен тәрбие 
істерінде тиімді жолдар арқылы елеулі табыстарға жетуге болатындығын ғылыми тұрғыдан ашып көрсетті. 
Оның зерттеу нәтижелері тек психологияға ғана емес, адамтану ғылымдарына қатысты өзге де ғылыми 
пәндер болып саналатын: дефектология, тіл білімі, психиатрия, өнертану, этнографияның дамуына 
пайдалы үлесін қосты. 

Адамның жан дүниесінің сыр-сипатын терең зерттеген Л.С. Выготский адам психикасының мәдени-
тарихи дамуы және «бала психикасының жақын арадағы даму аймағы» деп аталатын тұжырымдарын 
айрықша атап көрсетуді қажет етеді. Мәдени-тарихи теория туралы Выготский іліміндегі жүйе, ең 
алдымен, адамның әлеуметтік өміріндегі тіршілік бейнесі қоғамның даму дәрежесіне, екіншіден, ондай 
даму деңгейі сол әлеуметтік өрістің заттарды ұстап-тұтыну деңгейіне тәуелді, үшіншіден, адамның 
жарық дүниеге келуінен өмірінің соңғы кезеңіне дейін ұрпақтан ұрпаққа мұра ретінде қалдыратын өмір 
тәжірибесіне, іс-әрекеті мен мінез-құлық бейнесіне, бір сөзбен айтқанда, бүкіл жан дүниесінің өзгеріп 
өрістеуіне, қалыптасуына ықпал етіп отыратын тарихи фактор ретінде қарастырады. Сондай-ақ баланың 
дамуы мен өсіп жетілуі, кәмелетке толып, азаматтық қасиетке ие болуы, кісілік сипаттарының жетілуі де 
өрістеп отыратын тарихи жағдайларға, әлеуметтік ортаға байланысты.

Л.С. Выготскийдің психология ғылымында ерекше орын алатын теориясы — бала дамуының жақын 
арадағы аймағы деп аталады. Бұл теорияның түпкі мәні — баланы тәрбиелел оқыту, оған білім беріп, 
дүниетанымын қалыптастыру үнемі онын табиғи даму деңгейінен оздырып отыруды талап етеді. Мұндай 
талап, біріншіден, баланың психикасын, оның жан дүниесінің дамуын, ақыл-ой деңгейін өрістетіп, оны 
жетілдіруде шама-шарқы жетерлік оқу-білім алуға, оны өздігінен ойлантып-толғантуға, әрбір зат пен 
құбылыстың мазмұн-мағынасын пайымдап білуіне жетелеп отырады. Бала оқу-тәрбие үстінде өз санасын 
неғұрлым күрделендіріп, заттар мен құбылыстар арасындағы себепті байланыстарды зерделеп танитын 
міндеттерге машықтанулары керек. Л.С. Выготский теориясының ерекшелігі баланың айналасындағы 
адамдармен қарым-қатынас жасауда тәжірибелерді, тыныс-тіршілік шындығын өзгелердің сөзінен, тәлім-

тәрбие өнегесінен жанамалай үйренуі. Ең жоғары қызмет, яғни, болмыстың бала санасындағы бейнелеуі 
деп аталады. Егер баланың табиғи дамуында оның психикасы күрделеніп, сана-сезімі жетілетін болса, 
ал оқу-тәрбие жұмыстары арқылы оның дүниетанымы мен білімінің шеңбері кеңейеді. Оның дамып 
жетілуі, сыртқы ортадан түйсініп, қабылдаған, көріп білгендерін ой елегінен өткізіп санасының өрістеуіне 
әсер етуін сыртқы факторлардың, яғни экстериоризацияның, ішкі факторларға, яғни интерноризацияға, 
айналуымен белгіленеді.

«Ойлау және сөйлеу» монографиясының мазмұны туралы. 
Выготскийдің «Ойлау және сөйлеу» атты еңбегі автордың және оның әріптестерінің ойлау мен сөйлеу 

дамуын зерттеу бойынша он жылдық жұмысының нәтижесі. Кітаптың жекелеген бөлімдері бұрын 
баяндамалар, дәрістердің қолжазбалары түрінде жарық көрді, кейбір бөлімдері басқа жұмыстарда немесе 
аналитикалық шолуларға алғысөздер ретінде берілген. Алайда, кітап түріндегі соңғы еңбегі немесе оны 
зерттеушілер мақалар жинағы немесе монография деп атайды. Кітап 1931 жылы баспаханаға беріліп, 1934 
жылы Выготскийдің дүниеден озғанынан кейін ғана басылып шықты. 

Автордың ғылыми жолын оған жүктелген өмірлік және әлеуметтік жағдайлардан тыс, бөлек алып қарау 
мүмкін емес. Выготскийдің көзқарастары, оның ойларының бағыты қоршаған орта мен кейінірек өзі 
жұмыс істеген жағдаймен тығыз байланысты. «Ойлау және сөйлеу» атты монографиясын Выготскийдің 
ғылыми шығармашылығындағы соңғы нота деп атайды. Ол оны аяқтауға асықты, өзі дәлелдеген 
позицияларды баяндауға және болжамдар айтуға, шешу жолдарын белгілеуге және көптеген бытыраңқы 
ойларды біріктіруге асықты. Ғылыми ой автордың қысқа ғұмырында талай рет өзгеріске ұшырады, ол өз 
нанымдарын қайта қарап, өз пікірін өзгертті. Мүмкін, Выготский мұрасының зерттеушілері бұл жұмысты 
Выготскийдің ғылыми позициясындағы соңғы нүкте деп санауды ұсынатыны да бекер емес болар. 

Өз монографиясын жинақтай отырып, бар материалдарды сипаттай және өңдей келе, жаңа тарауларды 
жасай отырып, Выготский белгілі тұрақты логиканы ұстанады, сондықтан «Ойлау және сөйлеу» еңбегін 
Выготскийдің композициялық тұрғыдан мақалаларының әдістері және қорытынды нәтижелерінің 
аяқталған жиынтығынан тұратын туынды ретінде қарастыруға болады. Кітаптың элементтері, оның 
тараулары дербес ғылыми бірліктер ретінде жазылып шықты. 

«Ойлау және сөйлеу» жұмысы жалпы оқыту мен дамытуға қатысты тәжірибелік және теориялық 
зерттеулердің талдауы мен сынынан тұрады. Бірінші болып «В. Келер еңбектеріндегі антропоидтардың 
интеллектісі туралы мәселеге қатысты» атты мақала жазып, автор үшін маңызды мәселе — Келердің 
мәдени-тарихи теориясының негізгі ережелерімен арақатынасындағы негізгі жағдайларын талдауға 
арнады. Бұл мақала «Ойлау және сөйлеу» еңбегінің төртінші тарауын құрайды. Бұрын жарияланған 
Выготскийдің «Ж. Пиаже іліміндегі баланың сөйлеу және ойлау мәселелері» атты мақаласы бастапқыда 
Ж. Пиаженің «Баланың ойлауы мен сөйлеуі» атты кітабына алғысөз ретінде жоспарланған, ол бұл еңбектің 
екінші тарауын қамтиды. Пиаженің теориясы мен зерттеулерін талдап, қайта қарау арқылы Выготский 
өзінің жеке теориясын жасап, көпшілікке ұсынды.

Бұл іргелі еңбек ойлау мен сөйлеуге қатысты зерттеу әдістерін іздеуден басталады.  Выготский үшін 
әдіснама туралы сұрақ негізгілердің қатарында болды, себебі зерттеудің дұрыс әдіс тәсілдерін анықтау 
оның нақты, ақиқатқа жақын қорытындысына әкеледі.  Келесі бөлімде, сол кезеңде сөйлеу және ойлауды 
дамыту теорияларын зерттеген ғалымдар Пиаже мен В. Штерннің көзқарастарын және осы ғалымдардың 
еңбектерінде сипатталған әдістердегі  қарама-қайшылықтарды талдайды. Сөйлеу ойының генезисін 
зерттеу және өзіндік эксперименталдық құрамдас зерттеуін анықтау үшін автор ойлау мен сөйлеудің 
генетикалық тамырларын анықтайтын толық теориялық талдау жүргізеді. Алайда, «Ойлау және сөйлеу» 
кітабының ең маңызды бөлімі ретінде Выготскийдің өзіндік тәжірибелерін сипаттайтын бөлімін айтуға 
болады.  

Біріншіден, ол балалар жасындағы сөздердің негізгі даму жолын зерттейді, ал, екіншіден, балаларды 
мектепте оқыту материалдарындағы баланың ғылыми және жинақталған ұғымдарының дамуын 
салыстырмалы түрде зерттейді. Бұл еңбек сөйлеу ойының бүкіл үрдісінің қалыптасуы қалай болатынына 
қатысты тұжырымдармен және сипаттаумен аяқталады.

Выготскийдің барлық мұрасын зерттеуге, оның басқа да шығармаларын (ғылыми, әдеби, жеке хаттары 
және күнделіктер) оқи отырып, бүгінгі күні оның жұмысы автордың дүниеден өткенінен кейін ғана 
жарияланғанын есте сақтау қажет. Ал өмір сүрген кезде оның бірқатар жұмыстары жоба ретінде болды 
және көптеген жылдар өткен соң аяқталған мақалалар ретінде жарық көрді. Еңбектің бір бөлігі, автордың 

пікірі бойынша, мұқият тексеруді талап еткен, ал бір бөлігі ортақ идеялар формасына ие болған. Кейде 
талғампаз оқырман терминологияны қолданудағы олқылықтарды, анықтамалардағы дәлсіздіктерді 
байқап қалып жатады. Выготскийдің психологиялық теорияларын түсінудің дәстүрлі түрде белгіленген 
және априори қабылдаған тәсілдерінің қатары оның шәкірттері мен ізбасарларының еркін түсіндіруімен 
көрсетіледі. Кейбір фрагменттер жоғалған. Қолжазбалар мен жазбалардың бір бөлігі ХХ ғасырдың 60-шы 
жылдарындағы ғалымдар мен әдіскерлер үшін ыңғайлы ракурстарда түсіндіріліп келді. Кейбір қателіктер, 
кірістірмелердің себептері туралы, оларды КСРО-дағы жеке амбициялармен немесе саяси жағдайлармен 
түсіндіре отырып, шексіз ұзақ айтуға болады. Бұл академиялық психологияда психологиялық тәжірибедегі 
жағымсыз үрдіс ретінде атап өтіледі. Бұл уақытта оқырмандардың қызығушылығы төмендейді, бастапқы 
мәтіннің орнына дәйексөздер мен іріктемелерге жүгіну танымал болады. Бұл үрдіс Выготскийдің ғылыми 
мұрасын түсінудегі қателердің артуына әкелді.  Выготский дүниеден өткеннен кейін оның ғылыми мұрасы 
бірнеше жылдар көлемінде еленбей келді, тек оншақты жылдар өткеннен кейін ғана пікірлер, естеліктер 
және жорамалдар жинағы ретінде қайта жанданды.  

Лев Семеновичтің еңбектері мен ойына деген қызығушылық Еуропа мен Америкада 60-шы жылдардан 
бастап арта бастаған. Оның еңбектеріне психологиялық және педагогикалық ойдың әр түрлі салаларында 
зерттеу жүргізетін ғалымдар жиі жүгінеді. Оны сынайды, оның идеяларымен бөліседі және өзгертеді, 
оның жұмыстарының негізінде сөйлеу мен ойлауды дамыту бойынша практикалық орталықтар ашылады. 
1962 жылы Выготскийдің «Ойлау және сөйлеу» атты еңбегі ағылшын тілінде жарияланғаннан кейін 
Лев Семеновичтің идеялары АҚШ-та, Еуропада, одан кейін басқа елдерде кеңінен тарала бастады. 
Дайын жұмыстың ағылшын тіліне аударылуы кезінде дәлсіздіктер, терминдердің немесе үзінділердің 
қысқаруы, атаулардың қысқаруы, анықталмаған дәйексөздер, тікелей бұрмалау сияқты көптеген қателер 
мен бұрмалаулар анықталды. Бұл қателер мен бұрмалаулар қолжазба мен Выготский жұмыстарының 
кеңестік басылымдарына жарияланымдардан және оларды ағылшын тіліне  аударғаннан кейін әртүрлі 
сәттерде пайда болды. Бұл Ресей мен шетелде жүргізілген ауқымды зерттеулердің басталуына себеп 
болды. Тіпті Выготскийді зерттеу жұмысына қатысты  «мұрағаттық революция» жүргізілді десек 
қателеспейміз. Выготскийдің жеке мұрағатының жариялануы және оның еңбектерінің жаңадан басылып 
шығарылуы ғалымның мұрасын зерттеу және түсіну үшін жаңа мүмкіндіктер ашты. Бүгінгі күні 
Выготскийдің теориялары мен жұмыстары жаңа, өмірбаяндық мәліметтер призмасы арқылы, автордың 
өзінің эмоциялық бағалаулары, оның жеке мүдделері мен оқиғалардың күнделік түсініктемелері арқылы 
оқылады, оған Екатерина Завершневаның  жүргізген мұрағаттық деректерді зерттеуі, сондай-ақ басқа 
елдердің авторларының зерттеулері әсер етті.

Выготскийдің «Ойлау және сөйлеу» атты еңбегі бойынша дәрістер курсына 
түсіндірме. 

Сізге ұсынылған дәрістердің видеокурсы Выготскийдің «Ойлау және сөйлеу» атты кітабының 
академиялық өңдеуінен тұрады. Мақсат автордың түпнұсқа туындысының мазмұнын айтып беру ғана емес. 
Выготскийдің монографиясы автордың ойларының қысқаша мазмұндамасы болып табылады және онда 
ол әр түрлі теорияларды түсіндіру үшін сол уақыттағы белгілі ғалымдардың еңбектеріне, ғылыми арнайы 
терминдерге, әртүрлі пікіріне сүйенеді. Выготский монографияны аналитикалық еңбек ретінде жазды, 
онда автор бөтен теориялық көзқарастарды талдаған және сонымен қатар ол өз зерттеулерінің нәтижесін 
де ұсынады. Жұмыста тәжірибелік зерттеу барысын немесе олардың барысын түсіндіру, салыстырмалы 
талдау тұрғысынан алынған қорытындылар мен осы қорытындыларды түсіндіруді қамтиды. Бұл ретте 
ол өз нәтижелерін және басқа ғалымдардың нәтижелерін жеке тәжірибелерді толық салыстырады. Көп 
жағдайда қорытындыға қол жеткізу бөтен көзқарасты сынап,  теориялық түрде берілген өз нәтижелерін 
таныстыру арқылы жүзеге асырылады. Осы жұмыстың негізін құрайтын барлық тәжірибелік жұмыстар, 
эксперименталды тесттер, диагностикалық құралдар, жеке нәтижелер, аралық деректер, осылардың 
барлығының көмегімен ойлау мен сөйлеудің өзара байланысын зерттеу барысында жасалды. Осының 
барлығы монография беттерінде көрініс алады. «Ойлау мен сөйлеу» кітабы сын мен тұжырымдары 
ұштасқан теориялық еңбек. Сол себепті, біз видеокурста автордың логикасын, оның лексикасы мен ойлау 
мен сөйлеуді зерттеуге әдістемелік көзқарасты сақтай отырып  ақпаратты кеңірек ұсынуға тырыстық. 

Ойлау мен сөйлеудің генетикалық тамырларын зерттеу саласындағы ақпараттың барлық көлемін түсіну 
үшін Ж. Пиаже, В. Штерн, В. Келер сияқты ғалымдар, тіпті генетиктердің заманауи зерттеулеріне де 
жүгінеміз. Сондай-ақ, Выготский мен Лурияның, 30-шы жылдардағы бірлескен зерттеулерінің мәселесі 

қозғалады. Сонымен қатар ойлау мен сөйлеуді зерттеу контекстінде Выготский ойларынының қазіргі 
заманға трансформациясын сипаттаймыз. ХХ ғасырдың 30-шы жылдарында Курт Левин мектебінен 
ғалымдардың бір бөлігі Ресейге көшіп, Лурия мен Выготский тығыз байланыста психологиялық 
зерттеулерін жалғастырды. Бұл кәсіби қарым-қатынас гештальтпсихология және Выготскийдің мәдени-
тарихи теориясының шеңберінде бірқатар жаңалықтар мен қызықты психологиялық қорытындыларға 
әкелді.

Л.С. Выготскийдің ойлауды мақсатты дамытудың қазіргі кезеңінде қолданудың практикалық 
нәтижелерінің маңыздылығы мен құндылығын көрсету үшін, біз бір мезгілде дамыту үшін жағдай жасайтын 
тіл мен ойлауды оқытудың қазіргі заманғы әдістемелерін іздедік. Бірқатар білім беру технологиялары мен 
әдістемелік мектептер тілдік ойлаудың қалыптасу принциптері мен ерекшеліктерін қолданады. Мысалы, 
ерте дамыту орталықтарында Л.С. Выготский теориясын практикада жүзеге асыратын мекемелер, 
ұйымдар бар. Бұл жүйе балаларды тәрбиелеу мен оқытуға  қатысты Выготскийдің идеяларына сүйеніп 
қана қоймай, оның жоғары психикалық функцияларға, сөйлеуге және ойлауға деген көзқарасын мақсатты 
түрде дамытады. Онтогенезде және дизонтогенезде балалардың ойлау мен сөйлеуін дамыту және оқыту 
практикасымен байланыс Қазақстанның қазіргі заманғы дефектологиялық практикасына түрткі болды. 
Даму нормасына, жақын даму аймағына сүйену, инклюзивті білім беру шеңберінде балалардың психикасы 
құрылымында дайын ұғымдардың біліміне деген көзқарасты қайта өзектендіреді және ерекше білім 
беру қажеттілігі бар балаларды оқу орындарының білім беру кеңістігіне қосуға мүмкіндік береді. Даму 
ақауларын түсінудің және оларды түзетудің негізгі принциптері Выготский еңбектерінде баяндалған. 
Кемістіктің түріне, компенсаторлық мүмкіндіктердің ерекшеліктеріне, жүйке жүйесінің зақымдану 
дәрежесіне қарамастан, біз мүмкіндігі шектеулі балалардың санасын дамыту үшін адамның сөйлеу тілінің 
(дыбыстық және дыбыстық емес) жүйе құраушы рөлі туралы айта аламыз.

Л.С. Выготскийдің «ойлау және сөйлеу» кітабының тарауларымен таныса отырып, біз балалар 
жасындағы түсініктердің дамуын зерттейміз. Л.С. Выготский ұғымдарды зерделеудегі негізгі қиындық 
оларды зерттеуге болатын эксперименттік әдістің болмауында дейді. Ол осы міндетті Л.С. Сахаровпен 
бірге екі есе ынталандыру әдістемесін әзірлеу арқылы орындайды. Одан әрі әдістеме жалпы жоғары 
психикалық функциялардың дамуы мен қызмет етуін талдау құралы ретінде кеңінен қолданылып келеді.

«Ойлау және сөйлеу» еңбегінде баланың ойлау ұғымының қалай пайда болуына ғана емес, сонымен 
қатар олардың мәні мен жіктелуіне де көңіл бөлінген. «Ұғым» деген категорияны ғасырлар бойы білімнің 
түрлі салаларының өкілдері зерттеп келеді. Жалпы, «Ұғым» - бұл түсініктің бірлігі, ол ақпаратты, 
басқа адамдар мен өзіңді түсінудің қажетті элементі. Л.С. Выготский сөзді қарастыра отырып, контекст 
әрқашан маңызды екенін айтады.  Выготский бұл жұмыспен психологиялық ғылымның бүкіл бағытын 
– психолингвистиканы қалыптастырды. Белгілі бір түсініктің мәні мен мағынасын оқшаулап зерттеу 
балалардың ойлау қабілетін дамыту кезінде олардың логикасына әсер етпейді. Лев Семенович Выготский 
ойлау және сөйлеу байланысын көп жағдайда тілдік ойлау тұрғысынан зерттеді. Баланың ойлау 
қабілетін дамыту туралы оның түсінігі осы екі танымдық үрдістің өзара байланысына негізделген. Өз 
монографиясында ол сөйлеу дауыстық безендіруге байланысты емес дейді. Дауысты пайдалану мүмкін 
болмаған жағдайда ыммен сөйлеу алмастырады. Монографияда баланың сөйлеуінде логикалық ойлау 
формаларының қалай дамитыны туралы мәселе қарастырылған.  Сондықтан дәрістің бірін біз оған 
арнадық. 

Монографияда баланың өзімшілдік ойлауының ішкі сөйлеудің күрделі түріне көшу кезеңдері 
сипатталған, оның ерекшеліктері мен қалыптасу кезеңдері берілген. Алайда, ішкі сөйлеу феномені білімнің 
әр түрлі салаларында зерттеледі, оны зерттеу және көптеген өмірлік жағдайларда адамның көмегі мен 
дамуы үшін пайдалану сияқты практикалық әдістермен байытады. Сондықтан біз бірнеше дәрістерді осы 
идеялардың қалай өзгеретініне және тұтастай мазмұнына, сонымен қатар ауызша және жазбаша сөйлеудің 
дамуына арнадық. Кейде жаңа тәсілдердің авторлары Лев Семеновичтің теориялық постулаттарын өз 
зерттеулерінде іске асырады деп күдіктенбейді. 

«Ойлау мен сөйлеу» еңбегіне жазған алғы сөзінде, осы еңбектің міндеттерін Л.С.Выготский былай 
анықтаған: «негізгі міндетке сәйкес біздің зерттеуіміз бен жұмыстың бағдарламасы да анықталды. Біз 
жұмысты мәселені қою мен зерттеу әдістерін іздеуден бастадық. Содан кейін мәселенің қойылуы мен 
зерттеу әдістерін басынан-ақ дәстүрлі сұрақ қою мен дәстүрлі әдіске қарама-қарсы қоя отырып, осы 
арқылы өз жұмысымыз барысында нені іздеуіміз керек және, ең соңында, ол бізді қайда әкеп тірейтінін 
белгілеу мақсатында сыни зерттеуімізде Ж.Пиаже мен В.Штерннің аяқталған және ең мықты екі теориясы 
— сөйлеу мен ойлаудың дамуы туралы теорияларын талдауға тырыстык, Одан әрі сөз туріндегі ойлаудың 

негізгі түрлері мен түсініктерінің дамуын эксперименттік зерттеу, ойлау мен сөйлеудің генетикалық 
түп тамырын анықтай отырып, сол арқылы сөз түрінде ойлаудың генезисін зерттеу — жұмысымыздың 
бастапқы мәселесі».

Л.С.Выготскийдің психология ғылымы саласынан жазған еңбектерін 1930 жылдары қазақ оқырмандарына 
алғаш таныстырып, түсінік берген профессор Т.Т.Тәжібаев, ал психологиялық идеяларының бірсыпыра 
мәселелерін арнайы зерттеп, жеткізген профессор М.М. Мұқанов болды. Ғалымның таңдамалы еңбектері 
Ә.Ж. Алдамұратовтың құрастыруымен 1999 жылы Алматыда басылып шыққан болатын. Мәдени мұра 
бағдарламасы негізінде жарық көрген «Психология. Адамзат ақыл ойының қазынасы» атты еңбектің 
бірінші томы түгелдей Л.С.Выготский еңбегіне арналған. Бұл Л.С.Выготскийдің ілімін, зерттеулері мен 
баға жетпес ойларын қазақ тілінде паш еткен ең алғашқы еңбек. Осы дәрістерді жасау барысында аталмыш 
еңбектің материалдары қолданылды. 

Ғалымдардың Выготскийдің іліміне  деген көзқарастары көп қырлы болды. Бұл курс «Ойлау және сөйлеу» 
монографиясын бүгінгі күні өзекті және дамып келе жатқан практикалық және жанды психологиялық 
білімнің бөлігі ретінде көрсетуге тырыстық. Ғылыми және философиялық ойдың түпнұсқаларын оқу 
адамды дамытады және көп нәрсеге үйретеді. Түпнұсқаларды қайталау және сынсыз оқу адамды өзінің 
мағыналы білім беру мәдени қорын кеңейтуге, ойлау қабілетін арттыруға, сөйлеу дағдыларын дамытуға 
итермелейді. Выготскийдің еңбегін заманауи технологиялардың көмегімен қолжетімді етіп,  адамның 
мәдени санасын қалыптастыру құралы ретінде дамыту үрдісіне қуаныштымыз.

